
«Vusch dal Grischun e da la musica mundiala»
La regenza grischuna ha surdà il Premi grischun da cultura e divers premis da renconuschientscha e da promoziun 

� (cc) La regenza surdat il Premi gri-
schun da cultura 2018 a Corin Cur-
schellas. La musicista da Rueun è 
chantadura, cumponista, perscruta-
dra, leadra d’ina band, actura e promo-
tura. Corin Curschellas è ina gronda 
vusch dal Grischun e da la musica 
mundiala. Il premi è dotà cun 30 000 
francs. Corin Curschellas chanta, ella su­
na clavazin, dulcimer, citra, armonium 
indic, percussiun, accordeon e synthesi­
zer. Ella cumpona per Michael von der 
Heide, Vera Kaa, Dodo Hug e Stina We­
renfels. Ultra da quai è Curschellas ina 
vaira archeologa da musica: ella s’occupa 
cun la chanzun populara rumantscha. 
Ella arranscha ed interpretescha da nov 
veglias chanzuns rumantschas. Ella è en 
gronda furma cur ch’ella sveglia e dat vi­
ta en moda dramatica, trista, garmadia e 
plain temperament a las chanzuns ch’èn 
idas en emblidanza. Sper sias atgnas pre­

staziuns artisticas è Curschellas er pro­
motura da cultura ed intermediadra d’art 
sco scolasta da musica a Glion. U ella en­
vida cun «corin invit» a concerts, prelec­
ziuns e teater en il Cinema Sil Plaz, sa­
vens ensemen cun reschissuras, acturs, 
scenarists. A Turitg tutga ella tar las orga­
nisaturas da «Volksmusig im Volkshus». 

L’operar da Curschellas enritgescha la 
vita culturala en Surselva, en il chantun 
Grischun, en Svizra ed en il mund. Il 
chantun Grischun ha promovì in pèr da 
ses projects, la regenza l’ha undrada l’onn 
2010 cun in Premi da renconuschien­
tscha. L’artista ha cumplenì l’onn passà 
61 onns. Ella ha deditgà sia vita e sia for­
za a l’art. Cun in stgazi prezius e multifar 
sco resultat. Quai merita il Premi gri­
schun da cultura 2018. Ils premis vegnan 
surdads en il rom d’ina festa che ha lieu 
venderdi, ils 15 da zercladur 2018 en la 
baselgia da la claustra da Glion.

Corin Curschellas, 
la purtadra dal 
Premi grischun 
da cultura 2018.

Premis da cultura 2018 dal chantun Grischun
Premi grischun 
da cultura 2018

Il Premi grischun da cultura 2018 vegn 
surdà a Corin Curschellas (1956), 
Rueun.

La musicista da Rueun è chantadura, 
cumponista, perscrutadra, leadra d’ina 
band e promotura. Corin Curschellas è 
ina gronda vusch dal Grischun e da la 
musica mundiala. Il premi è dotà cun 
30000 francs.

Premis da 
renconuschientscha

In premi da renconuschientscha da 
mintgamai 20000 francs vegn concedì 
a:

Madlaina Lys (1956) e Flurin Bischoff
(1955), Lavin
Madlaina Lys è cheramicra, Flurin Bi­
schoff artist, tuts dus da Lavin. E tuts
dus ensemen èn er ortulana ed ortu­
lan.

En ina cuminanza da lavur e da vita
creeschan els in’ovra poetica cumplessi­

va da flurs, iert, pictura ed installaziuns
traglischantas.

Christoph Meier (1950), Malans
Il medi dal vitg da blers onns è ornito­
log. El perscrutescha ils utschels sco 
scienzià da la natira, lauda lur bellezza 
sco fotograf ed als curescha sco medi 
d’utschels. E sco pledader e scriptur s’en­
gascha el a favur dal mantegniment dals 
spazis da viver dals utschels.

Ivano Nussio (1957), Puschlav/Brusio
Il musicist da Puschlav è in dirigent abel 
ed instrumentalist renumà, magister da 
musica e politicher da cultura multifar 
ch’è adina s’engaschà per la musica en il 
Grischun talian, en Engiadina ed en tut 
il chantun.

Nikolaus Schmid (1976), Malans
El stat sin tribuna sco actur liber per tut 
las rollas da la vita, el gioga en films e 
prelegia. Ed el è in politicher da cultura 
engaschà per il teater e per il chantun da 
cultura Grischun.

Lucas Schwarz (1977), Trun/Turitg
Il musicist da Trun cun sias ghitarras 
Fender da bass per jazz è ina pitga fidai­
vla ed in commember virtuus da diffe­
rentas furmaziuns da jazz. 

Sco scolast e sco coach da bands è el 
collià en moda multifara cun la scena da 
jazz dal Grischun e da la Svizra.

Ludmila Seifert (1969), Cuira
L’istoricra d’art da Cuira è in’experta da
l’istorgia da l’architectura dal Gri­
schun.

Sco gestiunaria da la Protecziun da la 
patria dal Grischun cumbatta ella nuns­
tanclentaivlamain e cun success per la 
cultura architectonica.

Jules Spinatsch (1964), Turitg
L’artist da fotografia, da video e d’instal­
laziuns da Tavau viva e lavura oz a Turitg 
ed a Vienna. 

El ha influenzà la fotografia contem­
porana cun sias lavurs da format grond 
davart las cuntradicziuns tranter l’appa­
rientscha e la preschientscha.

Roger Stieger (1968), Cuira/Scharàns
Il tecnicist da glisch è in designer impur­
tant dal teater en il Grischun. El è in ma­
gi da la glisch per la tribuna.

Premis da 
promoziun

Petra Aleardi (1985), Crusch/Berlin
L’actura da Crusch/Grüsch è en viadi en 
moda multifara sin tribunas ed en films. 
En il Grischun, en Svizra, en Germania.

Josy Battaglia (1980), Puschlav
Per sustegnair il talent litterar d’in giu­
ven scriptur che descriva – partind d’im­
puls reals e cun pleds ed istorgias che na 
paran mai trivials – autras realitads e che 
ans prenda cun sai sin in viadi cun per­
sunas ed emoziuns che paran da viver 
dapi adina en nus senza noss savair.

Martina Gemassmer (1991), La Punt/
Lucerna
La chantautura cun il num d’artista 
Linn sa cumbinar bain folk, pop, jazz, 
gospel e rock in cun l’auter. Ella sa pre­

schenta en moda multifara, sa prepa­
rond per ina carriera empermettenta.

Sara Francesca Hermann (1985), Same-
dan/Cuira
L’actura trilingua è gia sco giuvna ina 
pitga da la gruppa da teater Mummen­
schanz che gioga sin tut il mund.

Robert Jerjen (1999), Cuira/Turitg
Il ballarin classic da Cuira è in grond ta­
lent sin la via en ina cumpagnia interna­
ziunala.

Band «Polyphone» (Marcus Petendi, Si-
mon Steiner, Valentin Bezzola), Engiadi-
na/Cuira
Ils trais musicists èn bain per via, els su­
nan in sound agen e legher.

Janic Sarott (1992), Scuol/Frankfurt am 
Main
Il percussiunist e battarist da Scuol sa 
mova en moda segira tant sin il parchet 
classic sco er sin podiums da la musica 
da rock e da pop.

«Es ti fit?» – dapi diesch onns in pais saun
� (cc) «Es ti fit?», il program chantunal 
d’acziun per in pais saun, festivescha 
l’onn 2018 ses 10. anniversari. L’Uffizi 
da sanadad dal Grischun profita dal 
giubileum per dir grazia. L’onn da giu-
bileum metta in ferm accent sin la sti-
ma da las «scolas en moviment», da las 
canortas e da las scolinas «cupitgaro-
la», da las gruppas da gieu «Es ti fit?», 
da las gruppas ma-pi e da las famiglias 
grischunas en general. Promover in 
pais saun è in tema central da la strategia 
chantunala da prevenziun. La finamira è 
quella da francar activitad corporala e 
nutriment saun en ils chaus dals uffants 
e giuvenils grischuns. Cun sustegn da la 
Promoziun Sanadad Svizra realisescha il 
chantun Grischun dapi l’onn 2008 il 
program d’acziun «Es ti fit? – Pais saun 
en il Grischun». Dapi diesch onns reali­
seschan persunas decisivas da scolas e da 
vischnancas mesiras en tut il chantun. El­
las gidan en moda essenziala che uffants 
e giuvenils sa movan regularmain, fan 
sport e sa nutreschan en moda equilibra­
da. L’Uffizi da sanadad dal GR Grischun 
e graubündenSPORT vulessan engraziar 
per quest engaschament. 

Fatgs e cifras dal program 
realisà cun success 

Ils ultims onns èn vegnidas creadas 90 
gruppas ma­pi, 21 gruppas da gieu «Es ti 
fit?», 25 canortas «cupitgarola», 140 sco­

linas «cupitgarola», 85 «scolas en movi­
ment», 50 plazzas da gieu adattadas e 13 
pumptracks. Tut en tut 1400 persunas 

decisivas transportan la missiva centrala 
dad «Es ti fit?» en tut las regiuns dal Gri­
schun. 

Activitads durant l’onn da giubileum
Tut ils partenaris dad «Es ti fit?» han sur­
vegnì ina invitaziun per sa participar a

l’acziun d’in film curt. Classas e gruppas
pon far in film curt simpel davart ils te­
mas dal sa mover regularmain e dal sa
nutrir en moda equilibrada ed inoltrar
quel. Sco exempel stat a disposiziun il
film curt dad Armon Orlik. Il lutgader
mussa sin www.bischfit.ch/10Jahre tge
bun sentiment che quai è d’esser fit. Il
spezial da questa acziun da films curts
èn ils premis principals ch’èn unics. Ins
po gudagnar mezs dis da moviment «Es
ti fit?» per classas u per gruppas sco p.
ex. lutgar cun Armon Orlik u in percurs
da gieu e da moviment en la stanza da
scola.

La stad suondan 66 ideas «Es ti fit?»
che sustegnan famiglias, geniturs ed ul­
teriuras persunas d’assistenza d’esser fits
durant l’entir onn.

Per l’atun 2018 è planisà in event da
colliaziun. A questa occurrenza datti
stans da sanadad e da moviment, pon
ins rimnar novas ideas e debattar al
«world­café». Uschia restan las bleras
persunas decisivas dad «Es ti fit?» al cur­
rent concernent la savida. L’event cum­
plettescha l’onn da giubileum dad «Es ti
fit?».

Cun las activitads durant l’onn da
giubileum sa tracti da consolidar las
purschidas da moviment iniziadas, da
derasar vinavant il program e d’etablir
en il chantun ina cultura da moviment
che vegn sustegnida da bleras varts.Buns da tegnair la bilantscha: Cusseglier guvernativ Chritian Rathgeb  cun scolars da la «Scola en moviment» da Zezras. MAD

